
Хураангуй
Нийгэм хөгжихийн хэрээр багшийн ажилд шинэ шинэ шаардлагууд  тавигдаж, багш шинэ үзэл санаа, шинэ арга барилыг эрэн хайж, сургалтандаа нэвтрүүлэх хэрэгтэй болж байна. Иймээс багшийн хэрэглэдэг олон арга зүй дундаас “Сурах үйл ажиллагааны төв”-ийг ангидаа байгуулан ажилласнаар сурагчдын мэдлэг, чадварын түвшин дээшилж, сурагчид бие даан сурах, өөрийгөө хөгжүүлэх чадварыг эзэмшинэ. 
Түлхүүр үгс 
 Анги танхим, сурагчид, ном, хэрэглэгдэхүүн, даалгавар, үнэлгээ 
Оршил
Сургалтын чухал хэрэглүүр болох “Сурах үйл ажиллагааны төв”-ийг (цаашид СҮАТ гэнэ.) багш хэрхэн байгуулах, түүнд ямар, ямар даалгаврууд тавих, тэнд сурагчдыг хэрхэн ажиллуулах тухай авч үзлээ. 
Сурах үйл ажиллагааны төв хэмээх энэхүү ойлголтыг 2002 оноос Колумбын Их Сургуулийн багш нар Монголын сургалтанд нэвтрүүлсэн ба энэ арга барилыг хичээлд хэрхэн хэрэглэх талаарх арга зүйн сургалтыг явуулснаар Ерөнхий Боловсролын Дунд Сургуулиудын багш нарын арга зүйг дээшлүүлэх зорилгоор Архангай аймгийн Боловсролын Газрын мэргэжилтэн Д.Алтангэрэл, Ж.Дэнсмаа, Н.Түвшинзаяа нар 2003 онд бүсийн хэмжээний сургалтыг зохион байгуулж байсан ба “Сурах үйл ажиллагааны Төв” номыг хэвлүүлэн гаргасан байдаг. Энэхүү номондоо сурах үйл ажиллагааны төвийн зорилго, түүнд тавигдах шаардлага, багшийн анхаарах зүйлсийн талаар маш дэлгэрэнгүй бичжээ.
Судалгааны арга зүй
Энэхүү судалгааныхаа ажилд санал асуулга, ажиглалт, туршилт, задлан шинжлэх аргуудыг ашиглан боловсруулалт хийлээ. 
Зорилго: 
Ангид Сурах Үйл Ажиллагааны Төв байгуулан ажилласнаар сурагчид бие даан суралцаж, өөрийгөө хөгжүүлэх чадвартай болдгийг тодорхойлох
Зорилт: 
СҮАТ байгуулан ажиллуулах арга, түүнийг сургалтанд хэрэгжүүлсэн туршлагаас хуваалцах, танилцуулах 
Сурах үйл ажиллагааны төвд бие даан ажилласнаар өөрийгөө хөгжүүлэх, мэдлэг, чадвараа дээшлүүлэх, бие даах чадвар, арга барилаа дээшлүүлэх үйл ажиллагаанд суралцдаг гэдгийг туршилтын явц, үр дүнгээр харуулах   
Үндсэн хэсэг: 
Сургах үйлийн элементүүдийн хамгийн чухал нэг хэсэг нь сурах үйл ажиллагааны төв. Яагаад гэвэл сурагчдыг бие даан хөгжих нөхцөл, боломжоор хангаж өгч байгаа хэрэг. Иймээс орчин үеийн сургалт зохион байгуулах нэгэн чухал хэлбэр болох сурах үйл ажиллагааны төвийг байгуулан ажиллуулснаар хэлэлцүүлэг хийж, хэлэлцүүлгийн үр дүнгээс гарч ирсэн онцлог болон  давуу, дутагдалтай талуудыг багш, суралцагч тус бүрээр гаргаж үзлээ. Үүнийг хүснэгт №1,2-оор харуулав. 
Сурах үйл ажиллагааны төвийн багш, сурагчдад үзүүлэх давуу талууд
 Хүснэгт-1
	№
	Сурагчдад гарах эерэг нөлөө
	Багшид гарах эерэг нөлөө 

	
	Суралцагч,  хамт олны  бие даан хөгжих хөгжлийг дэмжсэн орчин болж чаддаг.
	Системтэйгээр ажилладаг болно.

	
	Бие даан сурч боловсорно
	Багшийн цагийг хэмнэнэ.

	
	Багшийн өгсөн даалгаврыг цаг тухайд нь гүйцэтгэж сурна
	Багш зөвхөн чиглүүлэх, хянахад л анхаарлаа хандуулна

	
	Богино хугацаанд мэдээллийг маш ихээр олж авна
	Багшийн ажлыг хөнгөвчилнө

	
	Аливаа зүйлийн учир шалтгааныг өөрөө олж авна
	Багш сурагчдаа үнэн зөв, бодитойгоор үнэлнэ

	
	Аливаа зүйлд хандах хандлага өөрчлөгдөнө
	Сурагчидтайгаа илүү ойртож дотносно

	
	Өөрийгөө үнэлж сурна
	Хуучин арга барилаасаа ангижирна

	
	Бусадтай хамтран ажиллах чадварт суралцана 
	Сурагчдад үйлчлэх үйлчилгээний чанарт ахиц гарна

	
	Бүтээлч байдалд суралцана
	Багш урьдчилж зааварчилгаа, даалгавруудыг гаргасан байх  учир сурагчдад дахин дахин тайлбарлах шаардлага гардаггүй

	
	Бүтээлч сэтгэлгээ хөгжинө
	Сурагчдын идэвх, сонирхлыг нэмэгдүүлдэг

	
	Аливаа ажлыг эмх цэгцтэй, нямбай гүйцэтгэж сурна
	

	
	Өөрийн хүссэнээрээ гүйцэтгэх боломжтой
	

	
	Бэлэн материалыг ашиглаж, өөрт хэрэгтэй зүйлсийг ялгаж, салгаж сурна
	

	
	Цагийг нарийн сайн баримталж сурна
	

	
	Номтой ажиллаж сурна
	









Сурах үйл ажиллагааны төвийн багш, сурагчдад үзүүлэх дутагдалтай талууд
 Хүснэгт-2
	№
	Сурагчдад гарах сөрөг нөлөө
	Багшид гарах сөрөг нөлөө 

	
	Даалгаврыг гүйцэтгэхдээ хэтэрхий хойрго болох
	Багш их цаг зарцуулна

	
	Даалгаврыг гүйцэтгэх явцад буруу мэдээлэл авч болзошгүй
	Харин ч багш сурах үйл ажиллагааны төвд байнга байх хэрэг гарна

	
	Бэлэнчлэх сэтгэлгээтэй болж болзошгүй
	Багш үнэхээр бодитоор үнэлж чадах уу?



Хэлэлцүүлгийн үр дүн. Сурах үйл ажиллагааны төвийг ажиллуулснаар тухайн сурагч сайн болсон уу? муу болсон уу? гэдэг нь тухайн багш сурах үйл ажиллагааны төвийг хэрхэн зохион байгуулсан, хэрхэн төлөвлөсөн, тухайн сурагчийг хэрхэн бие даалган ажиллуулсан, үнэлсэн байдлаас шалтгаалдаг. Энэ нь чухам юунаас хамаарах вэ?
Сурагчдын бие даалган хийлгэх ажлын зорилгыг зөв тодорхойлсон байх ба сурах үйл ажиллагааны төвд ажиллах аргачлал, зааврыг заавал байрлуулсан байх ёстой. Дараагийн нэг анхаарах зүйл бол сурагчид тэнд бие даагаад ажиллахад шаардлагатай материалууд буюу үүнд ном, сурах бичиг, эх материалууд, үзүүлэн, тараах материал, шугам, баллуур, харандаа гэх мэт даалгавруудыг гүйцэтгэхэд хэрэгтэй бүх зүйлсүүдийг байрлуулсны үндсэн дээр сая сурагчид тэнд бие даан суралцах бүрэн боломж нээгдэнэ. Нөгөөтэйгүүр сурагчдын гүйцэтгэх даалгавар нэг бүрийг багш тусгай хавтсанд зааварчилгааны хамт хийсэн байх шаардлагатай ба даалгавар тус бүрийг хэдийд дуусгах, өгөх зэргийг харуулсан график, сурагчдын бие даан гүйцэтгэсэн ажлыг үнэлэх үнэлгээний шалгуурыг сурагчдын нүдэнд харагдахуйц хэсэгт байрлуулна гэх мэтээр өмнөх туршлага дээр шинэ шинэ санаанууд хэлэлцүүлгийн явцаас гарч ирсэн ба ерөөсөө л сурагчдыг бие даан сурах арга барилд сургах чухал хэрэглүүрийн нэг бол сурах үйл ажиллагааны төв мөн гэсэн ерөнхий дүгнэлтэд хүрсэн бөгөөд энэ талаарх бичил судалгааг оюутнуудаасаа авлаа. Багш нар тань ЕБС-д сурч байх хугацаанд сурах үйл ажиллагааны төвийг байгуулж ажиллаж байсан уу? гэсэн асуулгад нийт  120 оюутан  доорх байдлаар хариулсан юм. 
1-р диаграмм
(Оюутнууд ЕБС-д сурах үйл ажиллагааны төвд бие даан сурч байсан эсэх)

Дээрх судалгаанаас харахад ЕБС-ийн багш нар маань сурах үйл ажиллагааны төвийг төдийлөн байгуулж ашигладаггүй бололтой. Ингээд сурах үйл ажиллагааны төвийн талаар оюутнуудтай санал бодлоо хуваалцсан ба ангидаа хамтран сурах үйл ажиллагааны төв байгуулан ажилласнаар тэдгээр оюутнууд маань энэ арга барил нь сурагчдад маш их давуу талууд өгдөг гэдгийг нотолж дараах судалгааг бөглөлөө.  
                                                                                                                                                   2-р диаграмм 
                                  (Оюутнууд сурах үйл ажиллагааны төвийн давуу талуудыг олж харсан байдал)

Дээрх судалгаанаас харахад 120 оюутны 80 хувь нь сурах үйл ажиллагааны төв гэдэг бол бие даан ажиллах чадварыг хөгжүүлдэг, 65 хувь нь бүтээлч сэтгэлгээг хөгжүүлдэг, 35 хувь нь сонирхолтой байдаг, 60 хувь нь дэс дараатайгаар даалгаврыг гүйцэтгэж чаддаг, бага хугацаанд их мэдлэг, мэдээллийг олж авч чаддаг, багшийн гаргаж өгсөн цагийн хуваарийн дагуу ажилладаг учраас цагийг нарийн, сайн баримталж сурдаг гэсэн хариултуудыг өгсөн байлаа. Харин сурах үйл ажиллагааны төвд ажиллахад дутагдалтай тал нь юу байсан бэ? гэсэн асуултад хэрхэн хариулсныг доорх диаграммаар харуулав. 











3-р диаграмм 
(Оюутнууд сурах үйл ажиллагааны төвийн дутагдалтай талыг олж харсан байдал)

Дээрх диаграммаас харахад оюутнуудын 70 хувь нь дутагдалтай талыг олж хараагүй, 35 хувь нь эрэл хайгуул хийх боломжгүй, 80 хувь нь цаг тухайд нь даалгаврыг гүйцэтгэхгүй байх талтай гэж хариулсан байлаа. Гэхдээ багш сурагчдын гүйцэтгэх даалгавар тус бүрт тохирсон материал, хэрэглэгдэхүүнийг бэлдэж, сурах үйл ажиллагааны төвд байрлуулсан байх тул энэ талууд дээр хүндрэлтэй зүйл гарахгүй гэдэгт бид итгэлтэй байгаа билээ. 
Судалгаа болон дүгнэлтээс урган гарсан санаа
Өнөө үед суралцагчдад бие дааж суралцах арга барил, чадвар, дадал эзэмшүүлэх нь сургалтын гол зорилго болоод байна. Энэхүү зорилт нь мөн суралцагчийн бие дааж ажиллаж сурахын бас нэгэн зорилт болж, сурагчид сурах олон үйл, үйлдлийг бие дааж хийх арга барил эзэмшүүлэх хэрэгтэй гэдгийг илэрхийлнэ.
Сурах үйл ажиллагааны төв байгуулан сурагчидтай ажиллахын үр дүн нь юу вэ? гэвэл, сурагчид хичээлийн явцад бүрэн эзэмшээгүй зүйлээ бүрэн гүйцэд өөрийн болгох, мэдлэгээ гүнзгийрүүлэх, өргөжүүлэх, бие дааж сэтгэн бодох, өөрийнхөө үйл ажиллагааг зохион байгуулах, төлөвлөх, хянан жолоодох, бие дааж оновчтой шийдвэр гаргах, дүгнэлт хийх, шинээр олон зүйлийг мэдэж авах, зөрчилт байдлаас гарах арга барил эзэмших, хариуцлагатай байх, бусадтай хамтрах, цаг барих зэрэг олон талын арга барил эзэмшиж байгаагаараа давуу талтай гэдэг нь бид энэхүү төвийг байгуулан ажиллах хугацаанд харсан юм. 
Эдгээр үйл ажиллагаанд сургалтын чухал хэрэглүүр болох “Сурах үйл ажиллагааны төв”-ийг багш хэрхэн байгуулах, түүнд ямар, ямар даалгаврууд тавих, тэнд сурагчдыг хэрхэн ажиллуулах тухай авч үзлээ. 
Сурагчид сурах үйл ажиллагааны төвд бие даан ажилласнаар өөрийгөө хөгжүүлэх, мэдлэг, чадвараа дээшлүүлэх, бие даах чадвар, арга барилаа дээшлүүлэх үйл ажиллагаанд суралцдаг гэдгийг бид туршилтын явцаас ажигласан юм.  
Нөгөө талаар улирлын эхэнд багш болгон заадаг хичээлийнхээ хүрээнд сурах үйл ажиллагааны төвд сурагчдаар бие даалган хийлгэх ажлын зорилго, тоо, төрлийг урьдчилан боловсруулж, тэдэнд танилцуулан эдгээрийг хийх заавар зөвлөгөө, ашиглах ном, бусад хэрэглэгдэхүүн, тавигдах шаардлага, суралцагчид багшид бие дааж хийсэн ажлаа хэдийд өгөх хугацаа, гүйцэтгэл зэргийг яаж хянан туслах талаар багш дэлгэрэнгүй бөгөөд тодорхой мэдээллийг өгдөг байх хэрэгтэй. Сурах үйл ажиллагааны төвийг байгуулан ажиллахдаа багш бүр өөрийн нөхцөл боломждоо тулгуурлах ба суралцагч бүрийн сонирхлыг татахуйц байдлаар, тэдний түвшин, хэрэгцээ, чадвар зэргийг харгалзан бүтээлч, уян хатан хандахыг хичээх нь зүйтэй.
Энэ аргаар сурагчдыг хичээлээс гадуур бие даан хөгжүүлэхэд хамгийн гол зүйл бол сургалтын материал, хэрэгсэл дээр ажиллаж буйгаас шалтгаалан тэр нь биет, бодит үзүүлбэр болж чаддаг учраас суралцагчид хийж байгаа зүйлсээ ойлгож, тогтоож үлддэгээрээ онцлог юм. Гагцхүү багш сурагчдын анхаарал татмаар, аль болох олон мэдрэхүйн эрхтнүүдийг өдөөх даалгавар боловсруулж, таамаглал дэвшүүлэх, дүгнэлт гаргах, сонирхолтой байдлаар явуулах нь сурагчдын идэвхийг өрнүүлж чадна.  
Abstract
By  establishing a learning activities center in the classroom, students level of knowledge and skills will be improved, their independent learning will be increased, and students will obtain the skill of self-development. 
Талархал 
1. Энэхүү судалгааг хийхэд судалгаанд үнэн зөв хариулж, илэн далангүй ярилцаж,  чин сэтгэлээсээ хандсан МУБИС-ийн Архангайн Багшийн сургуулийн 3-4-р курсийн оюутнууддаа  талархал илэрхийлье.
2. Өмнөх өгүүллүүдийг маань сэтгүүлдээ нийтэлж, энэхүү өгүүллийг бичихэд зөвлөгөө өгч, тус сэтгүүлд нийтлүүлэхэд тавигдах шаардлага,  зааврыг ойлгомжтой, тодорхой өгсөн “Боловсрол сэтгүүл”-ийн хамт олонд гүн талархал илэрхийлье.
 Зохиогчийн тухай
Ц.Буянжаргал 1997 онд УБИС-ийг газар зүйн багш мэргэжлээр төгссөн.  2007 онд МУБИС-ийн магистрантурт суралцаж “Өгий нуурын байгалийн нөхцөл нөөц, ашиглалт хамгаалалт” сэдвээр магистрийн зэрэг хамгаалсан. 
МУБИС-ийн Архангайн Багшийн сургуулийн Байгалийн-Ухааны тэнхмийн Хүн байгаль дидактикийн багш, докторант. Ажиллах хугацаандаа “Бага боловсролын дидактик” хамтарсан ном, “Экологи”, “Танд тустай сэдвүүд” гарын авлага, “Архангай аймгийн газар зүй” товхимол, “Хүн байгаль хичээлийг заах арга зүй” зөвлөмж, “Монголын Нууц Товчоо зохиол дахь хэлц өгүүлбэрийн хэл зүйн хэлбэржилт ба зохиолд гардаг одоо нэрээрээ байгаа газар нутгууд” өгүүлэл, “Багшийн хөгжилд хувийн чадамж нөлөөлөх нь” илтгэл, “Суралцагчдыг үнэлж дүгнэх арга зүй”, “Тогтвортой хөгжлийн  боловсролын тухай өгүүлэхүй” илтгэл, Боловсрол судлал сэтгүүлийн 2015/05/(113)-д “Хүн байгаль хичээлд нөлөөлдөг хүчин зүйлс” сэдэвт өгүүллийг бичиж хэвлүүлжээ.
Ном зүй
Дэнсмаа,Ж. Түвшинзаяа,Н. (2002). Сурах үйл ажиллагааны төв. Цэцэрлэг хот
Жантэн Каяа. Багшид өгөх зөвлөгөө. Улаанбаатар 2009 он
 “Материалы августовской научно-практической конференции” (2012) Улан-Уде
Ичинхорлоо,Ш. (2002). Сурган хүмүүжүүлэх арга. Улаанбаатар
“Сорил туршилтаар мэдлэг бүтээлгэх арга зүй” Зөвлөмж-2 Улаанбаатар 2003 он

Sales	
Тийм	Үгүй	15	85	
Series 1	Бие даан ажиллах чадварыг нэмэгдүүлдэг	Бүтээлч сэтгэлгээг хөгжүүлдэг	Сонирхолтой байдаг	Дэс дараатайгаар даалгавар гүйцэтгэдэг	Бага хугацаанд их мэдээлэл авч чаддаг	Цаг баримталж сурдаг	0.8	0.65	0.35	0.6	0.7	0.78	Column1	Бие даан ажиллах чадварыг нэмэгдүүлдэг	Бүтээлч сэтгэлгээг хөгжүүлдэг	Сонирхолтой байдаг	Дэс дараатайгаар даалгавар гүйцэтгэдэг	Бага хугацаанд их мэдээлэл авч чаддаг	Цаг баримталж сурдаг	Column2	Бие даан ажиллах чадварыг нэмэгдүүлдэг	Бүтээлч сэтгэлгээг хөгжүүлдэг	Сонирхолтой байдаг	Дэс дараатайгаар даалгавар гүйцэтгэдэг	Бага хугацаанд их мэдээлэл авч чаддаг	Цаг баримталж сурдаг	
Series 1	Дутагдалтай байдал байгаагүй	Эрэл хайгуул хийх боломжгүй	Цаг тухайд нь даалгавраа гүйцэтгэхгүй байх талтай	0.75	0.35	0.8	Series 2	Дутагдалтай байдал байгаагүй	Эрэл хайгуул хийх боломжгүй	Цаг тухайд нь даалгавраа гүйцэтгэхгүй байх талтай	Series 3	Дутагдалтай байдал байгаагүй	Эрэл хайгуул хийх боломжгүй	Цаг тухайд нь даалгавраа гүйцэтгэхгүй байх талтай	image2.jpeg

